DAGBOKBLAD FRÅ EIN RODOMAN
Ole Jonny Larsen

15. september

Vekstrommet

I dag sådde eg 50 nye artar. Frøa har ligge i kjøleskap sidan eg fekk dei i januar. Fuktig naturtorv blei fylt lett i 8 cm firkantpotter og frøa dryst utover med andakt. Forsiktig dusjing for å feste dei til jordyta og namneskilt på plass i kvar potte. Fire miniveksthus står fulle med potter, tolv i kvart. Temperaturen er 18 grader, lysrøra lyser 18 timar i døgnet.

I dei mørke timane fell temperaturen. Eg kryssar fingrar.

Hagen

Rododendronplantane har sett svært mange knoppar i år på grunn av god sommar og ettersommar. Det blir fantastisk blomstring til våren!

I går flytta eg nokre udefinerte frøplantar som eg sådde i ein tidlegare uvitande fase ut av hagen og bort i ein skogkant. Eg er ute etter kvalitet no! The real thing from China!

Veksthuset

No har eg bore inn alle frøplantane frå fjoråret i veksthuset. Dei har hatt nokre sommarmånader ute tett i tett i plastkasser, og har no fått ny plass og meir jord. Dei er no eitt år gamle og er mellom 5 og 20 cm høge. Det er flott når dei står på rad og rekkje i hyllene i veksthuset. Hundrevis av små rhodo-barn som skal få innandørsvern den første vinteren. Seinare blir livet tøffare, folkens!

1. oktober

Vekstrommet

Dei første spirene viser seg. Frøa sprekk i eine enden og sender ut ein syltynn rotstreng. Nokre har alt to ørsmå blad. Tenk at det vesle plantenoret skal bli ei stor busk om nokre år! At ho skal bli nett lik morplanten, same bladform, same blomar, same storleik. At alt ligg i genane. Forunderleg.  

Hagen

Det er lauvfellingstid. Dei eldste blada blir klart gule og fell av. Det er faktisk vakkert. Eg let dei ligge under buskene som mulch. Azaleabuskene har fantastisk haustfargar før lauvet fell av. Det blir ofte gløymt at rododendronslekta også har haustprakt.

15. oktober

Vekstrommet

43 artar har spirt! Nokre spirer som mose. Dei pottene er breddfulle med frøplantar som står skulder ved skulder (Eg skulle sådd tynnare!). I andre potter har bare svært få frø spirt. R.aganniphum har bare ein frøplante. Han skal få ekstra godt stell. Tre frøposar hadde ikkje spiredyktig frø.

Ingen vits å vente lenger på dei. Det som ikkje spirar innan ein månad, kjem ikkje seinare heller.

Hagen

I dag samla eg furunåler til å leggje på rodobeda. Eg har funne ut at det er best å koste dei opp der furutre står over asfalt. Eg har mine faste plassar. Godt vi er få rodomanar her omkring. Det blei 15 kasser fulle, men det er utruleg kva som går med. Eg må vel ha ei runde til.

1. november

I vekstrommet

Er har blanda ei syltynn gjødselblanding av rhododendrongjødsel og har begynt å gi til dei største frøplantane. No gjeld det å halde tunga beint i munnen. Bare dei elepidote tåler noko særleg gjødsel! Dvergane stoppar opp i veksten om dei får for mykje, og for mykje iden samanhengen er svært lite. Enno står alle i miniveksthusa, men eg luftar litt. Og held utkik etter hærmygg, dei verste gjestane eg veit i vekstrommet!
I dag sådde eg nokre frø frå eigen hage. Eg fann fine frø av 

R. camtchaticum album. Den arten er frøekte, men om eg får kvite blomar, kan bare tida vise. Han kan ha kryssa seg med den rosa naboen av same art. Eg sådde også frø av R. hirsutum, for han blomstra så seint at alle andre rododendron var avblomstra, så der er det god sjanse for at det ikkje har blitt villkryssing. Eg får studere plantane nøye når dei veks til. Og så sådde eg sjølvsagt frø fra mine eigne kryss. Dette er ein spennande tillegggshobby eg ha rbegynt med. I år har eg særleg tru på R. dendrocharis x R. pumilum, det krysset trur eg ingen har prøvd før.
15. november

Kjøkkenet

Eg har sitte kveld etter kveld og reinska frø, eit resulat av alle pollineringaene eg gjorde sist vår. No pakkar eg høgtideleg ned posane og sender dei til den danske og den amerikanske rhododendronforeinga. Noko går også til rhodo-vener rundt i verda.
1.desember

Den første frøkatalogen kom i går, frå den danske rododendron-foreininga. Eg sende bestilling i dag. Det var fleire spennande artar på lista. Det gjeld å vere rask, for danskane sender ut i den rekkjefølgja bestillingane kjem inn. Og dei kjem raskare inn frå Danmark enn frå Noreg! Den danske lista er alltid kort, men frøa er av førsteklasses kvalitet. Alt er anten villinnsamla eller handpollinert.

I hagen

Snøen er ikkje komen og heller ikkje tela. Eg flytta enda ein rododendron i dag. Det blir vel den siste dette året. Rhododendron tåler flytting omtrent heile året, bare det ikkje er frost. 

 I veksthuset

Snutebillane har følgt med i pottene i år og! Svarte! To flotte azaleaplantar var avgnagde i rothalsen. Eg tok pottene ut og leita beista fram. Det var i alle fall godt å få kverke dei. Skal tru kor mange som ligg og veks seg feite i pottene – på MINE rododendron. Dyrebart kosthald!

15. desember

Vekstrommet

Eg lurer meg til ei prikleøkt i julestria. Det er vanskeleg arbeid, men eg har fått bra tak på det etterkvart. Eg bikkar ut heile rotklumpen og delar han opp frå sida i staden for å dra opp ein og ein plante. Priklar ut i små potter med naturtorv blanda med litt sand. Eg veit at andre brukar andre og meir sofistikerte jordblandinger, but you never change a winning horse. Eg har da fått fram flotte plantar dei siste åra på min måte.

God jul, småplantar! Eg kjem innom og dusjar litt kvar dag.

1. januar

Den store frøkatalogen frå The American Rhododendron Society er no klar på nettsida. Han er som vanleg full av tilbod på frø av artar og hybridar for alle klimasoner. Det er mykje å gå gjennom. Heldigvis er eg artsfreak. Eg kjøper ikkje mange hybridfrø, så det gjer katalogarbeidet lettare. Det er imponerande kor mange amatørar det er rundt i USA som driv med krysningsarbeid som hobby. Eg sender ei lang liste med frøønskjer, men veit at det er mange om beinet, og at eg nok vil oppleve vonbrot. Heldigvis kjem vi som donerer frø først i køa. Og no kjem den eine frølista etter den andre frametter! Eg gleder meg! 
I hagen

Den store roa har senka seg. Rhodoplantar i frost med blada hengande samankrølla rett ned. Nesten intelligent! Eg ristar av litt snø på milde dagar. Snøbrekk på rododendron er frykteleg irriterande. Dei kan nesten aldri bindast opp slik at dei veks saman att.

Veksthuset

Som du vesle rodo-ven, enno er det vinter- - -

Så flott dei står, og så mange det er! Snart kjem låge solstrålar inn vindauga, og noko byrjar å skje under barken. Våren kjem tidleg i eit veksthus der det aldri er frost. Eg held tempen på litt over null. Sjølv svært små rododendron klarar den overvintringa.

15. januar

Siste katalog i hus. Frå rhododendrongruppa i RHS, England. Masse villinnsamla frø frå Kina og andre land i Himalyaregionen. For ei lykke at eg fekk denne interessa no etter at Kina er opna for botanikarar att. Fascinerande å tenkje på at mange av frøplantane mine i kjellaren blei plukka frå busker i Kina året før og at dei har kome luftvegen til meg – via USA! Rododendronfrøets vegar er uransakelege!

Vekstrommet

Eg priklar for fullt. Plutseleg tar alt så mykje meir plass. Og endå har meir å prikle ut. Har eg sådd for mykje?

1. februar

Nye frø! tolv posar frå Danmark. Eg kastar meg over bøkene og studerer mulegheitene for dei nye artane. Eg fører namna frå listene over på frøposane og lagar stikketikettar, og så er det rett i kjøleskapet. Eg oppbevarar frøa i eit sylteglas til september. Å så rododendron i februar gir for mange små plantar å handtere på den varmaste sommaren. Slik eg gjer det med såing på hausten, blir plantane enklare å ha med å gjere når dei kjem ut i veksthuset. 

15.februar

Fleire frø. Både frå England og USA. Blir det i meste laget? Bør eg vere strengare med meg sjølv? Eg trøystar meg med at eg bare kan prikle nokre få av kvar, og så går det op i opp – trur eg.
26.februar

Veksthuset

Vinterferie. Godt å vere lærar då. Ei heil veke der eg startar opp sesongen i veksthuset. No gjødslar eg og vatnar godt samstundes som sola begynner å ta tak. På dei beste dagane blir det rett lunt inni der. Vårleg! Nokre av rodobarna har faktisk begynt å bryte så smått. Nokre heng med blada. Snutebillen! Ut med dei, potta og alt.

Vekstrommet

All prikling er unnagjort. Eit heilt lite hav med småplantar står på geledd under vekstlysa. Det er rart så ulike dei er. Artstrekka er tydelege frå tidleg alder. Nokre storblada vokser skikkeleg. Eg har vore uforsiktig med gjødsel på ein dvergart, men løyser problemet med kraftig vatning. Det har hjelpt før - - -

15. mars

I hagen

Det er vårleg. Snøklokker langs husvegen. Eg føler sterk trong til å fjerne bardekke frå nokre små rododendron, men veit det er hasardiøst. Her kan bli mykje frost enno. Tela sit også godt i jorda, men eg trur ikkje ho er djup.

1.april

I Hagen

Rodovåren har starta! R-’Praecox’ og R.lapponicum frå Sibir har så vidt opna dei første knoppane. Små og utsette er dei, men for eit under! Here we go again. Og nå går det bare slag i slag frametter.

Veksthuset

Eg tek sjansen og flyttar nokre kjellarplantar ut i veksthuset. Det gjekk greitt i fjor. Det lettar på trengsla i kjellaren, men no har veksten kome skikkeleg i gang i veksthuset, så eg flyttar bare problemet. HAR eg for mange plantar?

Fekk plantar frå Glendoick i dag. Det er utruleg flott det arbeidet Rhododendronforeninga gjer med desse importane. Nye spennande plantar blir potta opp og eg tek straks stiklingar av dei. Det har virka overraskande bra med vårstiklingar dei siste åra.

15. april

Veksthuset

Full flyttesjau frå vekstrommet. Brett på brett med små rhodoplantar kjem ut frå kunstlys i kjellaren til nådelaus sol i veksthuset. Opp med kvit blending snarast! Dei større plantane som har overvintra i veksthuset legg kraftig på seg. Dei nye blada er alltid større enn dei siste frå året før.

Det er vakkert, nye uskadde blad med ulik indumentering både over og under. Rododendronartar er så personlege. Der andre ser bare rododendron ser eg ulike personlegdomar i små grupper. Eg trur aldri eg blir lei av denne slekta. Eg gjer Olav Tjore sine kloke ord til mine: ”Eit liv utan rododendron er eit fattigt liv!”

Sende bytteplantar til to rodovenner sørafor. To store kasser gjekk i posten. Mykje av det nye eg har fått fram siste året. Snart kjem spennende plantar i retur.
15. mai 

Eg har ikkje hatt tid til å skrive dagbok på ein månad. Nye plantar går i bløming kvar dag no. Eg stressar rundt og prøver å nyte alt, men det blir nesten for overveldande. Og verre skal det bli! Eller betre?

Eg går på snutebillejakt om natta. Naboane trur sikkert eg er galen når eg luskar rundt i hagen med lommelykt og knuser billar med fingrane. Men eg trur det hjelper. Det er ikkje mange snutebillar på kvar busk. Eg har ei klar kjensle av at det minkar natt for natt. Og så er det fint ute ei lys mainatt! Eg kan sove til vinteren.

15. juni

Eg er i rus! Hagen bugnar av rododendronblomar. Gamle kjenningar sloss om merksemda med nye arter som blomstrar for første gong. 

Nokre selvsådde plantar blomstrar etter få år. Andre kan ta opp til 25!

Men rodomanar blir jo alltid gamle, har eg høyrt, så eg har vel tid?

Det er jo denne årstida vi jobbar for, og no er ho her. Synd eg ikkje kan bu ute heile døgnet. R. ceracinum  blomstra for første gong i år. Fantastisk!

No flyttar eg plantar ut av veksthuset. Det blir i varmaste laget for små rodoplantar der midt på høgsommaren. Og vatninga blir for strevsam. No får dei klare ser i plastkasser ute. Mange har og blitt potta om før flyttesjauen. Dei nye småplantane frå kjellaren får dei lunaste plassane innmed veggar og under store busker.

I dag kom det bytteplanter frå ein likesinna på Sørlandet. Reine julekvelden! Billigare og hyggelegare måte å få seg nye plantar på finnest ikkje. 

15. juli

Så er det over. Nokre etternølarar har enno fargar på greinene, og dei aller seinaste blomstrar først no. Men fyrverkeriet er slutt for i år. Og i ei stund med ettertanke kjenner eg at eg er litt ambivalent. Det liknar litt på kjensla ein har klokka eitt på nyårsaftan når alle rakettene har brent ut. Det var fantastisk, men det blei litt trist etterpå. Eg greier liksom  aldri å finne ut om eg helst såg rododendronblomstringa spreidd utover året, eller om det er best slik det er med eit kort, men formidabelt blomstershow og så ti månader med bladplantar. Ville eg ønska remonterande rodoar? Eg trur nok ikkje det, men er eg sikker? Det er da litt fint med dei få plantane som blomstrar litt i september, sjølv om dei ”brukar opp” litt av neste års knoppar - - -

Småplantane har det fint og veks godt. Nokre av toåringane blir sett ut på åker og får klare seg som best dei kan. Som oftast går det betre enn ein fryktar. Rododendron er overraskande sterke plantar.

1. august

Eg gjødslar alle småplantane som skal inn att for vinteren. Då får dei ein ny vekstomgang, og eg får på ein måte to ”år” på ein sesong. Sidan dei skal stå inne, toler dei å få eit nytt bladsett i august-september.

I hagen er nyveksten godt i gong. Det er ei fin tid. Mange plantar mistar blad eller får skader og flekkar om vinteren. No blir alt dette dekt av nye friske blad. På ein måte er rodoane vakrast no, med perfekt nyvekst og før lauvfelling og gule blad.

15. august

Det er stikketid. Eg er ikkje proff, men prøver å lære meir kvart år. Eg lagar ikkje mange av kvar, men det er fint å ha litt å bytte med den vesle kretsen av rodomanar eg kjenner rundt i landet. 

Storvask i veksthuset før vinteren. Vasslange og stiv børste får vekk grønske, mold og spindelvev. Det var ikkje for tidleg! No er det reint og innbydande framfor ein ny haustsesong.

1. september

Ny flyttesjau. No skal alle små inn att i varmen. Kasse på kasse med småplantar med nye friske skot skal inn for å modne av før vinteren.

Mange treng enda ei ompotting. 

Ny storvask, denne gongen i vekstrommet.  Snart er alt klart til å begynne på ei ny runde.

15. september

I dag sådde eg 50 artar - - - - -

